
EH Bildu Nafarroa talde parlamentarioko foru parlamentari Laura Aznal Sagasti andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko. 
Zioen azalpena. 
Sektore eolikoa planetaren deskarbonizaziorako –Europar Batasuneko herrialde guztien helburu komuna– estrategikoa eta giltzarria bada ere, ekipo eolikoak fabrikatzen dituzten enpresak oso egoera zailean daude, eta galera handiak dituzte haien emaitzen kontuetan. Paradoxikoki, ordea, parke eolikoen sustatzaileek milioi askoko etekinak dituzte. Fabrikatutako produktua oso errentagarria izan arren eta urte gutxitan amortizatu daitekeen arren, fabrikatzaileen eta hornitzaileen errealitatea oso desberdina da. 
Honako hauek dira egoera hori azaltzen duten arrazoi nagusietako batzuk: 
· Lehengaien prezioaren neurriz kanpoko igoera. 
· Inflazioa. Produktuetan prezioa ez indexatzea. Sustatzaile eolikoekin sinatutako kontratuak horiek sinatu eta 2-3 urtera egiten dira. Aldi horretan egondako prezio-igoera ez da islatzen fabrikatutako produktuaren prezioan. Sektorean eragin handia izan dezakete kanpo-arazoek, fabrikatzaileek sustatzaileei milioi askoko zigorrak ordaintzea dakartenak, baldin eta entregan atzerapenak baldin badaude (gerrak, pandemiak...). 
· Enpresa sustatzaileendako segurtasunik eza, lursailak ez daudelako sailkatuta egoki edo ez-egoki gisa, energia berriztagarriak sortzeko azpiegiturak hartzeari begira. 
· Soilik prezioa ardatz duten enkanteak. Ez dago irizpide komunik parke eolikoak esleitzeko orduan. Gaur egun, esleitzeko orduan megawattioaren prezioa baino ez da kontuan hartzen. 
· Txinako fabrikatzaileen lehia desleiala. Ekipo eoliko txinatarren fabrikatzaileek Txinako Gobernuaren neurri protekzionisten babes erabatekoa dute, eta gainerako fabrikatzaileentzat eskuraezinak diren baldintza ekonomikoak eskaintzen dituzte. 
· Merkatuak enpresak behartzen ditu turbina handiena ahalik eta denbora laburrenean lortzera, entsegu sakonak egiteko denborarik gabe, eta horrek kalitate-arazoak eragiten ditu, fabrikatzaile guztiei neurri handiagoan edo txikiagoan eragiten dietenak. 
Joan den urrian, Europar Batasunak sektore eolikoari laguntzeko neurri-sorta bat hartu zuen, Energia Eolikoaren Europako Ekintza Plan baten bidez. Plan horrek ahalmena ematen die estatu kideei hainbat gai erregulatu eta arautzeko, Europar Batasunaren deskarbonizazio-helburu anbiziotsuaren aurrean fabrikatzaileek bizi duten egoera zaila arintzeko. 
Sektore eolikoa sektore estrategikoa da gure erkidegoan, eta hirugarren sektore garrantzitsuena da automobilgintzaren eta nekazaritzako elikagaien atzetik. 110 enpresa baino gehiagoko industria-sare garrantzitsua du, 6.500 lanpostu eta 4.500 milioi euroko fakturazioa, hau da, Nafarroako BPGaren % 5. 
Hori guztia dela-eta, honako erabaki-proposamen hau aurkezten dugu:
1. Nafarroako Parlamentuak Nafarroako Gobernua premiatzen du Espainiako Gobernuari eska diezaion enkante eolikoetarako egungo araudia aldatzea, bertan prezioaren irizpideez gain irizpide gehigarriak sartze aldera. Beren ekoizpena eta diseinua parke eolikoak ezarriko diren lurraldean kokatuta dituzten fabrikatzaileei lehentasuna ematen dieten irizpideak. 
2. Nafarroako Parlamentuak Nafarroako Gobernua premiatzen du baldintzatu dezan dirulaguntzak eta/edo finantzaketa eskuratzea, eta horiek eman diezazkiela industria-presentzia, hornidura-katea eta I + Ga gaur egun errotuta dauden erkidegoetan mantentzen eta handitzen duten enpresei, baldin eta kalitatezko enpleguari eusteko konpromisoa hartzen badute. 
3. Nafarroako Parlamentuak Nafarroako Gobernua premiatzen du baimenak ematean lehentasuna eman diezaion gure erkidegoan industria-presentzia, hornidura-katea eta I+Ga mantentzen eta areagotzen duten enpresei, bermatze aldera Nafarroan enpleguari eutsiko zaiola eta hazten jarraituko duela.

